
Astelehena, 2008ko irailaren 8a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

EKONOMIA ETA OGASUN DEPARTAMENTUA

2007ko kontu orokorrak onartu ditu Gobernuak, biztanleko 7.088 euroko gastuarekin

Gobernuak Foru Legearen proiektua onetsi du, Parlamentura igortzeko

Astelehena, 2008ko irailaren 8a. Nafarroako Gobernuak, gaurko bileran, Nafarroako 2007ko Kontu Orokorren Foru Legearen proiektua onetsi du. Dokumentuaren arabera, 2007rako finkatutako aurrekontua 4.4585,82 milioi eurokoa izan zen, eta gauzapen maila %95,7koa izan da. Foru Administrazioak biztanleko egin zuen batez besteko gastua 7.088 eurokoa izan zen. 
Orain, Foru Legearen proiektua Nafarroako Parlamentura igorriko dute, onartzeko. 

Dokumentuan zehaztu dutenez, 2007ko aurrekontuko guztizko gastua 4.294,3 milioi eurokoa izan zen, eta diru sarrerak, berriz, 4.294,95 milioi eurokoak izan ziren. Hartara, aurrekontu ekitaldiaren itxierako saldoa positiboa izan zen (+ 648.000 euro). 

2007an, Nafarroako Gobernuak 30 milioi euroko zorra kitatu zuen, eta ez zen zor berririk sortu. Hartara, zorpetze maila garbia hurrenez hurreneko hamabigarren urtez ez da handitu, eta kasu honetan, gainera, txikitu egin da. 

Gastuaren erdia, gastu soziala

2007ko guztizko gastua lau talde nagusitan banatu daiteke (gastu politikaren araberako taldeak): 

• Gastu soziala: gizarte, osasun, hezkuntza, kultura eta etxebizitzaren arloko esku-hartzeak (babes eta sustapen jarduerak). 2007an, gastu soziala 2.096 milioi eurokoa izan zen (guztizko gastuaren %48,4). 

• Zerbitzu orokorrak eta finantzaketakoak: Foru Komunitateak Estatuari egiten dizkion ekarpenak (707,3 milioi euro), zor publikoaren ordainketa eta erakundeak eta administrazio orokorra mantentzeko gastua. 2007an, gastua 1.268 milioi eurokoa izan zen (guztizko gastuaren %29,5).

• Esku-hartze ekonomikoak: industria, energia, nekazaritza, azpiegiturak, I+G+b eta komunikazioak sustatu eta garatzeko esku-hartzeak. 2007ko gastua 799 milioi eurokoa izan zen (guztizko gastuaren %18,6). 

• Oinarrizko zerbitzu publikoak: justizia, segurtasun eta babes zibilaren arloetan egindako gastuak, batik bat. 2007ko gastua 130 milioi eurokoa izan zen (guztizko gastuaren %3).

Diru sarrerak
Nafarroako Herri Ogasuneko eskubide aitortuak 4.294,9 milioi eurokoak izan ziren. Hain zuzen ere, 2.211 milioi euro (zenbatekoaren erdia baino gehiago) zuzeneko zergen bidez bildu ziren; hots, finkatutako aurrekontuan aurreikusitakoa baino 157,5 milioi gehiago. Gainera, zerga bilketa aurreikusitakoa baino handiagoa izan zen zerga guztien kasuan, baina batik bat PFEZaren eta Sozietateen gaineko Zergaren kasuan. 

Zeharkako zergei dagokienez, diru sarrerak 1.760,9 milioi eurokoak izan ziren. Tasa, prezio eta bestelako diru sarrera fiskalen bidez, berriz, 100,3 milioi euro bildu ziren.

Beste sarrera batzuk honako hauek izan ziren: transferentzia arruntak, 58,7 milioi euro (aurreikusitakoaren %85,58), gehienbat Estatuko transferentzietatik (29,6 milioi) eta Europar Batasunekoetatik (20,7 milioi); eta ondare arloko diru sarrerak, 60,9 milioi euro (batik bat dibidenduak edo irabazietako parte-hartzeak -11,7 milioi- eta gordailuetako eta atzerapenetako interesak -48 milioi-).

Bestalde, aktibo errealak besterenduz 11,4 milioi euro bildu zituen Foru Ogasunak, eta kapital transferentzien bidez, berriz, 69 milioi. 

Sektore publikoko enpresak
2006ko abenduaren 31ko datuen arabera, Foru Komunitateko Administrazioak gehiengoarekin parte hartzen zuen 32 enpresatako kapitalean, aurreko urtean bezalaxe. 

2007an, Nafarroako enpresa publikoek 11,9 milioi euroko irabaziak izan zituzten (2006an baino %52,6 gehiago). 

Irabazi handienak izan zituzten enpresak honako hauek dira: NASUINSA, 42,9 milioi; VINSA,11,6 milioi; eta TRACASA, 3,3 milioi. Nafarroako sektore publikoko enpresek 1.092 langile dituzte. 

OSASUN DEPARTAMENTUA

Gobernuak Farmazien Foru Legea aldatu du, botika bakoitzeko balizko 700 bezero egonen direla bermatzeko

Indarrean dagoen Legean egin dituzten aldaketetako bi hauek dira: gizarte-osasun zentroetako farmazia zerbitzuak hirugarrenei kontratatzeko aukera kentzea eta zaintza txandak ez betetzea arau-haustetzat hartzea

Astelehena, 2008ko irailaren 8a. Nafarroako Gobernuak, gaurko bilkuran, Foru Legearen proiektu bat onartu du, 12/2000 Foru Legea, irailaren 16koa, Farmazia Laguntzari buruzkoa aldatzeko. Proiektua Parlamentura igorriko dute, eztabaidatu eta onartzeko. 
Indarrean dagoen Legean lau aldaketa egin dituzte. Honako hauek:

1. Farmazia bulegoen plangintzaren gaineko aldaketa. Horretarako, indarrean dagoen Foru Legeko 27.2. artikulua aldatu dute, eta hala, Nafarroako “herri bakoitzean” gehienez ere farmazia bat egonen da 700 biztanleko. 2000. urtean onartu zuten testuan xedatuta dagoen muga antzekoa da, baina orduan Nafarroa osoko biztanleriarekiko ezarri zuten muga. Gaur Gobernuak onartu duen proiektuan proposatu duten aldaketari jarraiki, zabaldu ahal izanen diren farmazia bulegoen kopurua ez da nabarmen txikitu, baina aurrerantzean bermatuta egonen da zabaltzen den farmazia bakoitzak gutxienez ere balizko 700 bezero izanen dituela. 

2. Gizarte-osasun zentroetako farmazia zerbitzuak hirugarrenei kontratatzeko aukera kentzea. Horretarako, gaur egungo Foru Legeko 35.2. artikulua aldatu dute, zerbitzu horiek hirugarrenei kontratatzeko aukera ematen duelako. Hartara, gizarte-osasun zentroetan bitartekaririk egon dadin saihestu nahi dute, 5.2. artikuluarekiko koherentzia handiagoa izateko. Izan ere, artikulu horren arabera debekatuta dago pertsonak, erakundeak edo enpresak irabazi asmoz bitartekari gisa aritzea, baimendutako establezimenduek herritarrei sendagaiak eskaintzeko. 
3. Zaintza txandak ez betetzea arau-haustetzat hartzea. Farmazia bulegoetako betebeharretako bat zaintza txandak dira. Gizartean eragin handia duen betebeharra da, baina zaintza txandak ez betetzea ez da arau-haustetzat hartu hartzen indarrean dagoen Legearen testuan. Horregatik, 47. artikuluan honako hau sartzea proposatu dute: “Arau-hauste larria: etengabeko farmazia laguntzako betebeharrak ez betetzea”. 

4. Zigorren aldaketa, farmazia bulegoetara egokitzeko. Indarrean dagoen Legeko 48. artikuluan adierazita dagoenez, arau-hausteak Sendagaiei buruzko Legean (Estatuko 25/1990 Legea) xedatutakoari jarraiki zigortzen dira. Hala ere, Foru Legea argitaratu eta geroago, Osasun eta Kontsumo Ministerioak 10 bider handitu zituen Sendagaiei buruzko Legeko zigorrak. Aldaketa egokia da farmazia laborategiak zigortzeko, baina zenbatekoak gehiegizkoak dira farmazia bulegoek egin ditzaketen arau-hausteak zigortzeko, eta horregatik, aldaketa bat proposatu dute. Hala, Foru Legean hasieran xedatu zituztenen antzeko zigorrak mantenduko dituzte (zenbatekoak eurotan adierazita).
OSASUN DEPARTAMENTUA

Estatuarekin Zainketa Aringarrietako Estrategia bultzatzeko hitzarmena izenpetuko duela onartu du Gobernuak
Astelehena, 2008ko irailaren 8a. Nafarroako Gobernuak, gaurko bilkuran, Osasun eta Kontsumo Ministerioarekin izenpetu beharreko lankidetza hitzarmenaren testua onartu du. Estatuko Osasun Sisteman Zainketa Aringarrietako Estrategia bultzatzea izanen du xede aipaturiko hitzarmenak. 

Hitzarmeneko jardueretarako aurreikusi duten kostua 100.818 eurokoa da. Zehazki, Osasun eta Kontsumo Ministerioak 70.573 euro ordainduko ditu (%70), eta Nafarroako Gobernuko Osasun Departamentuak, berriz, 30.245 euro (%30). Gaurko bilkuran gastua bera ere onartu dute. 
Hitzarmeneko testuaren arabera, Foru Komunitateko Osasun Departamentuak (osasun administrazioko eskumenen titularra) zainketa aringarrien ezarpena bultzatuko du, informazio, trebakuntza eta ikerketa jardueren bidez. Gainera, jardueren eragina ebaluatuko du, eta Estatuko Osasun Sistemako Lurralde arteko Kontseiluari emaitzen berri emanen dio.

Estrategiaren helburu estrategikoetako batzuk honako hauek dira: zainketa aringarriak orokortzea, zerbitzua berdintasun baldintzetan erabili ahal izan dadin sustatzea, familientzako sostengua hobetzea, arazo emozionalen eta doluaren artapena hobetzea, herritarrek zainketa aringarriak hobeto ezagutu ditzaten lortzea, eta zerbitzu hori eskainiko dutenak trebatzea.

Xede horretarako, honako jarduera hauek aurreikusi dituzte lankidetza hitzarmenaren testuan: 

- Sentsibilizazio lantegiak osasunaren arloko profesionalentzat, eta artapeneko une bakoitzean erabili daitezkeen baliabideei buruzko informazioa.

- Trebakuntzaren arloan, goi mailako espezializazio masterra eta hilabeteko txandaketa Erresuma Batuan (profesional bat autonomia erkidego bakoitzeko). Oinarrizko eta erdi mailako trebakuntzari dagokionez, sendagile eta erizainentzako ikastaroak. Gainera, zaintzaileei laguntzeko trebakuntza proiektuak. 

- Ikerketaren arloan, autonomia erkidegoetako ikerketa deialdietan zainketa aringarriei buruzko proiektuetarako ildo espezifikoak eta helburuzkoak egon daitezen bultzatzeko funtsa. 

- Azkenik, estrategiako adierazleak neurtzeko informazio sistema sortzeko proiektuen finantzaketa (emaitza klinikoen eta prozesuaren emaitzen adierazleak neurtzeko, batik bat).

Hitzarmenari jarraiki, Osasun eta Kontsumo Ministerioak sostengu zientifiko eta teknikoa emanen du zainketa aringarriekin zerikusia duten proiektuak gauzatzeko. Gainera, Foru Komunitateari laguntza emanen dio (hala eskatzen badu), proiektuak garatzeko informazioa eta agiriak eskainiko ditu, eta esan dugun moduan, hitzarmenean aurreikusitako jardueretako proiektuen finantzaketan parte hartuko du. 
Nafarroako Gobernuko Osasun Departamentuak, berriz, hitzarmenean aurreikusitako jarduerak eginen ditu, emaitzen txostena eginen du, eta proiektuen finantzaketan parte hartuko du. 

OSASUN DEPARTAMENTUA
Gobernuak baimena eman du giza-papilomaren aurkako txertoaren 14.615 dosiren hornidura kontratatzeko

Astelehena, 2008ko irailaren 8a.  Nafarroako Gobernuak baimena eman dio gaur Osasunbidea-Nafarroako Osasun Zerbitzuari giza-papilomaren aurkako txertoaren 14.615 dosiren hornidura kontratatzeko 2008-2009ko kanpainarako. Aurrekontua 1.367.964 eurokoa da eta kontratua urtero luza daiteke 2011ra arte, bi aldeak ados egonda.
Osasun kontseilariak ezarritako txertaketen Nafarroako egutegi ofizialak giza-papilomaren aurkako txertatze unibertsala  jasotzen du 1995eko urtarrilaren 1etik aitzina jaiotako neskatilentzat, 12-13 urteko adinean. Neskatila hauek txertatuak izaten dira DBH-ko 1. maila egiten duten bitartean.
Joan zen ikasturtean eta hurren bietan txertaketa hau hedatzen da 1992ko urtarrilaren 1tetik 1994ko abenduaren 31ra bitartean jaiotako neskatilei, beti ere aurretik txertatuak izan ez badira. Talde honen txertaketa egiten da 15-16 urteko neskatilak DBH-ko 4. mailan dauden bitartean.
Txertaketa programa hau egiteko eta ikasturtea amaitu baino lehen egin ahal izateko, 0,2 eta 6 hilabete bitarteko txertaketa pautarekin, 14.615 dosi behar dira 2008-2009 kanpainan. Dosi bakoitzaren eroste prezio gehienezkoa 93,6 eurokoa da, beraz, hornidura kontratuaren kostu osoa 1.367.954 eurokoa da.
HERRI LAN, GARRAIO ETA KOMUNIKAZIO DEPARTAMENTUA
Gobernuak hitzarmen testu bat onetsi du bidaiarien garraio zerbitzua handitzeko Lizarrerrian

Zerbitzua zazpi herri gehiagotara iritsiko da, urteko bidaiak %44an handituz eta eskualdeko 6.000 biztanle gehiagori zabalduko zaio

Astelehena, 2008ko irailaren 8a.  Nafarroako Gobernuak hitzarmen testu bat onetsi du gaurko bilkuran Herri Lan, Garraio eta Komunikazio Departamentuak, La Estellesa S.A. garraio enpresak eta Lizarra, Aiegi, Oteiza, Villatuerta, Deierri, Arronitz, Barbarin, Lukin, Iguzkitza, Villamayor de Monjardín eta Abartzuzako Udalek sinatzeko Iruña-Logroño tartean (NA-11) eta alboetan erabiltzaile guztientzako errepideko bidaiari-garraio publiko erregular finkoan aritzeko kontzesioaren finantzaketa sistema ezartzeko xedez. Aipatu zerbitzuari “Tierra Estella Bus” deitzen zaio eta hitzarmena aste honetan bertan sinatuko da. Zerbitzu berriak martxan hasiko dira irailaren erdian.
Orain arte indarrean dagoen hitzarmenaren arabera, “Tierra Estella Bus” zerbitzuak bi linea dauzka: 1. linea, Lizarra-Villatuerta-Oteitza ibilbidea egiten duena, eta 2. linea, Abartzuza-Bearin-Lizarra-Aiegi ibilbidea egiten duena. Hitzarmen berriaren bidez, aipatu zerbitzua ondoko herri hauei ere eskainiko zaie: Arronitz, Barbarin, Lukin, Iguzkitza, Azketa, Urbiola eta Villamayor de Monjardín.

Urteko bidaiak 41.380tik 53.881era pasako da. Beraz, hitzarmen berriarekin, %44an handituko da zerbitzuaren hedadura, eta aipatu herrietako 20.079 biztanleri eskainiko zaio, orain arte 13.931 biztanleri eskaini izan zaion bitartean.
TOKI ADMINISTRAZIO DEPARTAMENTUA
Santacarako hornidura konpontzeko xedez ondasunen okupazioa presakoa dela deklaratu da
Astelehena, 2008ko irailaren 8a.  Santacarako 977 biztanleei ur-hornidura konponduko dien proiektuak ukitutako ondasun eta eskubideen okupazioa presakoa dela deklaratu du gaur Gobernuak, nahitaezko desjabetzapenaren ondorioetarako. Horretarako behar den inbertsioa 407.064 eurokoa da eta Toki Administrazio Departamentuak 282.288 euro jarriko ditu.
Obra hau egiteko ardura Mairagako Mankomunitateari dagokio eta 2007ko Toki Azpiegituren Planaren barrenean jasota dago. Santacarako Adarra izenekoa ez zen egiterik izan Nafarroako Erretenetik alderdi honetarako soluzio bateratuaren hirugarren fasean, hasieran aurreikusitako trazadurak interes kulturaleko ondasuntzat (IKO) joa dagoen eremu bat ukitzen zuelako, izan ere, interes arkeologiko alderdia baita.

Horrela, bada, proiektua aldatu behar izan zen. Proiektu berriak ez du jadanik  IKO hori ukitzen eta 150 mm-ko hodiek guztira 3 kilometro eginen dute, eta 100 mm-ko hodiek, berriz, 393 metro. Trazadurak errepideko hiru gurutzagune, ubideko bi pasabide eta Aragoi ibaiaren gaineko pasabide bat zeharkatuko ditu. Proiektu honek edateko uraren hornidura ziurtatuko du, osasun bermeekin, eta ur-murrizketak saihestuko ditu. Izan ere, azken urtetan ur murrizketak izandu baitira kalitate eta kantitate arrazoiengatik, eta murrizketa horiek konpontzeko beharrezkoa zen edateko uraren garraiatzea.
TOKI ADMINISTRAZIO DEPARTAMENTUA 

Xabierren hondakin-uren tratamendua hobetzeko proiektua eginen da
Astelehena, 2008ko irailaren 8a.  Xabierren hondakin-uren tratamendua hobetzeko proiektuak ukitzen dituen ondasun eta eskubideen okupazioa presakoa dela deklaratu du Gobernuak. Obrek 249.680 euroko kostua izanen dute eta exekuzio epea hiru hilekoa da.
Inbertsioa saneamendu kanonaren bidez finantzatuko da. Jakina denez, kanon hori zergadunek ordaindu eta Toki Administrazio Departamentuari atxikituta dagoen Nafarroako Toki Azpiegiturak S.A. (NILSA) sozietate publikoak kudeatu egiten du.

Xabierko populazioa 100 biztanlekoa da baina urtean zehar ehunka lagunek bisitatzen dute Nafarroako patroiaren sorlekua. Gaur egun, ur-arazketa sistema oinarrizkoa erabiltzen da eta haren isurketa aisialdiko alderdi batetik oso hurbil dagoen erreka batean amaitzen da.

LANDA GARAPENEKO ETA INGURUMENEKO DEPARTAMENTUA 

Nafarroako Gobernuak 350.000 euroko dirulaguntza emanen du zazpi nekazari gazte beren gain has daitezen
Astelehena, 2008ko irailaren 8a.  Nafarroako Gobernuak baimena eman dio Landa Garapeneko eta Ingurumeneko Departamentuari 215.269,16 euroko gastua konprometitzeko 2008an eta 140.000 eurokoa 2009. urtean nekazari gazteendako dirulaguntzak emateko beren gain has daitezen. Onuradun bakoitzak gehienez ere 40.000 euroko prima jasoko du eta 15.000 euro gehiago maileguetan, interes puntuen hobari kontzeptu gisa.

Gastu honen onespena jaso diren 28 eskari berriek eskatua dago nonbait. Horrela, laguntzen kudeaketaren jarraipena ahalbideratzen da, martxoaren 27ko83/2007 Foru Aginduarekin bat eginda, izan ere, bertan diruz laguntzeko moduko gastutzat jotzen baitira Europako Batasuneko arauak bete eta nekazaritzako ustiapenaren etekina hobetzen duten inbertsioak.
LANDA GARAPENEKO ETA INGURUMENEKO DEPARTAMENTUA 

Nafarroako Gobernuak onura publikotzat deklaratu du lurra erostea Etxalarko herrilurra handitzeko xedez
Astelehena, 2008ko irailaren 8a.  Nafarroako Gobernuak onura publikotzat deklaratu du lur partikularretan Etxalarko Udalak 36,45 hektarea eros ditzala hango herrilurra handitzeko.

Gaur egun jabetza pribatukoa den lur horrek muga egiten du Etxalarko herrilurrekin, eta eskuratze gastuak diruz lagunduta izanen dira %40era arte, nekazaritzako finantzaketari buruzko foru legediarekin bat etorriz.
Erosketa honen xedea da bidea ematea landare babesle formazioari gaur egun garatzen ari diren koniferoen produkzio zikloa bukatzen denean. Horrez gain, badago zirkunstantzia bat, izan ere, Etxalarkoek eskubide historikoak badituzte belarrak, urak eta fruituak aprobetxatzeko, beraz, aipatu lurra erosita lursailen jabari osoa erdiesten dute.
LURRALDEAREN ANTOLAMENDU ETA ETXEBIZITZA DEPARTAMENTUA 

Dirulaguntzak onetsi dira Urraulgoiti eta Untzuen udal plan orokorrak egin daitezen 
Astelehena, 2008ko irailaren 8a.  Nafarroako Gobernuak baimena eman dio Etxebizitza zuzendari nagusiari 63.000 eta 48.000 euroko hainbat urtetarako gastu konpromisoak har ditzan Urraulgoitin eta Untzuen udal plan orokorren egitea diruz laguntzeko xedez.
Urraulgoitiren kasuan, 63.000 euroko gastua honelaxe banatuko da: 12.600 euro 2009an; 37.800 euro 2010ean; eta 12.600 euro 20011n. Lanak egiteko aurrekontua 70.000 eurokoa da.

48.000 euroko hainbat urtetarako gastua Untzueko Udal Plan Orokorra egiteko erabiliko da eta honelaxe banatuko da: 9.600 euro 2009an; 28.800 euro 2010ean; eta 9.600 euro 2011n. Kasu honetan, aurrekontua 60.000 eurokoa da.

